
«Badakigu nola babes gaitezkeen; ez dakigu jendea nola konbentzitu» 

THIERRY DUJARDIN Energia Nuklearraren Agentziako zuzendariordea 

Donostian izan da, Zientzia eta Teknologiaren Astea dela eta; energia nuklearraren «erabilera eta pizkundea» aldarrikatu ditu 

GORKA EROSTARBE - Donostia 

Donostiako Kursaalean Energia nuklearraren etorkizuna hitzaldia egin ostean hartu gaitu Thierry Dujardinek (Paris, 1949). Ingeniari kimikoa da ofizioz, baina egun Energia Nuklearraren Agentzia erakundeko zuzendariorde moduan dihardu. Itzultzaile baten laguntzaz ulertu dizkiogu frantsesez emandako erantzunak. 

Zer da zehazki Energia Nuklearraren Agentzia? 

Gobernu arteko erakundea da, erdi autonomoa, OCDE Ekonomi Lankidetza eta Garapenerako Erakundearen baitakoa. 18 kidek osatzen dute. 

Zein dira haren helburu nagusiak? 

Agentziaren lehen helburua agentziako herrialdeei energia nuklearra erabili, garatu eta hobetu dezaten laguntzea da. Hori bai, betiere, erabilera zibila egin dezaten. Bigarren helburua herrialde horiei beharrezkoak diren datuak, estatistikak, informazioa eskaintzea da, energia nuklearra ahalik eta ondoena erabil dezaten. Nazioarteko harremanak eta lankidetza bultzatu behar ditugu energia nuklearraren inguruan, garrantzitsua baita esperientziak eta jakituria trukatzea, energia nuklearra ahalik eta seguruena izan dadin. 

Energia nuklearraren «erabilera zibila» bultzatuko duzuela diozu. Baina erabilera militarra emateko tentazioa izango duenik egongo da. Nola kontrola liteke erabilera hori? 
Erabilera militarra ugaldu ez dadin Energia Atomikoaren Nazioarteko Agentzia (IAEA) arduratzen da. Baina, zaila da dena ondo kontrolatzea. Historiak erakutsi digu zenbaitetan erabilera desegokia eman izan zaiola. Baina beste zenbait herrialdek ondo kontrolatu dute energia nuklearraren erabilera, eta modu baketsuan erabili izan dute. 

«Teknologia ezberdinak ez dira ez idealizatu behar ezta deabrutu behar ere», esan duzu hitzaldian. Baina batzuk besteak baino hobeak izango dira, ezta? Energia nuklearraren historiala (Hiroshima, Nagasaki, Txernobil...) nahiko beltza da... 

Energia nuklearraren inguruan erantzuteko galderarik zailena horixe izango da, akaso. Txernobilgo gertaerak eta tankerakoek lotura handia dute emozioen munduarekin. Gauza asko kontatu izan da, asko hitz egin izan da gertaera horien inguruan, eta beti ez da errealitatea azaldu. Konponbidea? Ahalik eta argien agertu behar dira gertakariak, eta, hartara, arrazionalagoak izan ahal izango gara eta, akaso, ez hain emozionalak. 

Eta zer egingo dugu hondakin nuklearrekin, zeinak milaka urtean aktiboak izango diren? 

Hondakin nuklearrak konfinamenduaren bidez tratatzen dira oro har. Lur azpiko konfinamendua erabiltzen da. Baina egon liteke bestelako estrategiarik ere. Hondakinak sailkatu, erre daitezkeenak erre, eta gainerakoak biztanleria urriko lekuetan gorde beharko dira. Badago beste irtenbide bat ere, jada herrialde batzuk erabiltzen dutena. Denboraldi batean hondakinak leku jakin batean bilduko lirateke, eta behin erradioaktibitatearen zati bat galtzen dutenean, desagerrarazi edo lur azpiko geruza sakonetan gordetzea. Horretarako arlo teknikoa oso garatua dago dagoeneko. Oraindik ez duguna onarpen soziala da. Badakigu nola babes gaitezkeen, baina oraindik ez dakigu jendea nola konbentzitu dezakegun. 

Energia nuklearra erabiliz oso CO2 gutxi isurtzen dela azaldu duzu hitzaldian. Alabaina, Kyotoko protokoloak energia nuklearra baztertu egin du klima aldaketari aurre egiteko neurrietan. 

Gai garrantzitsua da hori. Kyotoko protokoloa 2012ra artea dago indarrean, eta egia da, oraingoz energia nuklearra bazterturik daukate. Baina zenbait herrialde ari dira planteatzen energia nuklearraren erabilera irtenbide posible gisa. Ohartzen ari dira energia nuklearrak badituela abantailak eta berotegi efektua gelditzeko baliagarria izan litekeela. Orain arte baztertu badute, arazo politikoengatik baztertu dute gehiago, ez hainbeste arazo teknikoengatik. Halere, ez dakit zer geratuko den aurrerantzean. 

Hemendik gertu badugu zentral nuklear bat, Garoñan (Burgos, Espainia). 35 urte ditu dagoeneko, nahiz eta 25 urtetarako sortu hasiera batean. Zenbait erreaktore zaharkituak eta zulatuak ditu. Halakoak ixtearen aldekoa al zara? 
Ez dut ezagutzen zentral nuklear horren egoera, eta ezin dut haren inguruan iritzirik eman. Halere, gure erakundeko kide diren herrialde guztiek, Espainiak ere bai hortaz, eskuragarri dituzte zentralen zaharkitzeen inguruan ditugun datuak eta irizpideak. Erabiltzen dugun azterketa metodoa beti da bera, eta zentralaren osagai guztiak aztertzen ditugu hala eskatuz gero. Gero, agintaritza nazionalak, Espainiak, hartu beharko du azken erabakia. Espainiako Gobernuak agindu behar dio zentrala kudeatzen duen enpresari itxi behar duen edo ez. Azterketa horiek bultzatu egin behar dira, eta gaur egun ohikoak direla uste dut, gainera. 

Energiaren alorrean, hemendik 1.000 urtetara gerta litekeenaz arduratu beharrean, egungo arazoez arduratu behar dugula aldarrikatu duzu hitzaldian. Norbaitek pentsa lezake carpe-diem energetiko hori ez dela oso planteamendu esku-zabala datozen belaunaldiei begira... 

Tira, ez da hori ere zehazki. Esan nahi nuen ingeniari izanik ez dudala ulertzen nola egon gaitezkeen galdetzen hemendik 1.000 urtetara hondakin nuklearrek zein eboluzio izango duten. Erdibideko bat egin behar dugu. Arduratu behar dugu, noski, etorkizunaz, arduratu behar dugu hemendik mende batera begira zer gerta litekeen, gure ondorengoek hondakinekin zer egin dezaketen eta abar... baina ezin gara horrekin itsutu. Orekatu egin behar dugu egungo arazoekiko ardura eta etorkizuneko arazoekikoa. 

Energia nuklearraren 2. belaunaldian omen gaude, eta dagoeneko 4. belaunaldian omen duzue mira. Zer esan nahi du horrek? 

Helmuga moduan 4. belaunaldi hori dugu, 2030. urte inguruan. Belaunaldi horretan energia nuklearra lortzeko sei modu ere izan ditzakegu agian, nahiz eta ziur asko pare bat izan erabilienak, eta metodo horiekin lortu behar duguna da baliabide nuklearrei ahalik eta probetxu gehiena ateratzea, hondakinak hobeto tratatzea... 

Energia nuklearra da, zure ustetan, dauden energia guztien artean hoberena, beraz? 

Ezin liteke esan energia nuklearra onena denik. Gure eskura ditugun energia iturriak uztartu beharko ditugu. Herrialde bakoitzak bere erabakiak hartu beharko ditu eskuragarri dituen energia iturrien arabera. Herrialde bakoitzeko energia politikak hiru ardatz izan behar ditu: errentagarria izan behar du, ingurumena zaindu behar du eta segurtasuna izan behar du. 

Zein abantaila du energia nuklearrak gainerakoekin alderatuta: ikatza, gas naturala, energia berriztagarriak... 

Ekonomikoki errentagarria da. Gainera, CO2 gutxi isurtzen du beste zenbaitekin alderatuta, eta epe luzerako baliabideak ditu. 

Desabantailaren bat izango du, hala ere. 

Ba, hondakin nuklearrek sortzen digute buruhausterik handiena, baina haiek tratatzeko teknikak eta teknologiak asko ari dira hobetzen.

